
					此页尚未校对




　人心之安何也天不外乎理而已矣人心之所安卽天

　理之所合故人君舉事一當於人心則天由之以降康

　一不當於人心則天由之以示沴其機幽渺而實有捷

　於桴鼓者是不可不愼也頃自天文示異彗出西南大

　內火警變徵屢出　皇上兢惕不遑下　勅臣工同加

　省懼一時言事者籍籍或以糾察大臣或以修舉庶務

　固犂然具矣然臣猶以爲詳於小而未覩其大者也臣

　請不避斧鉞之誅爲　陛下一正言之臣聞賤臣叩心

　而飛霜庶女吿天而風振夫以一人一事之微而猶足

　感動天變如此況事在　君相之交而道屬倫理之重

　者乎頃者輔臣張居正以父憂請制䟽至再三而　陛

　下留之至再四臣每讀其䟽輸誠寫哀情淚竭盡無可

　復吐未嘗不爲之欷歔飲泣而獨不能以少囘　陛下

　之聽　陛下固以輔臣受　先皇付託之寄繫社稷安

　危之機有不可一日而失所倚者是至公之心也輔臣

　至以籍苦處塊銜哀茹痛而不能勉承於　陛下勤懇

　之命者亦至公之心也然臣以爲喪必三年自周公孔

　子以來未之有改世儒之所講說民俗之所習安于百

　年以來亦未之有改是非小節常禮之云也自後世乃

　有以金革之事起其臣于衰絰之中此特權一時緩急

--

　而有不得曲顧其臣之私者非先王之法也臣自數日

　以來見輔臣瘠毀柴立形神摧敝有識者且爲憂之臣

　私竊計輔臣之心欲更有所請則拂　陛下挽留之意

　欲遂聽　陛下之留而不一往則父子乖離之久有抱

　恨於終天而不容頃刻安者夫輔臣能以　君臣之義

　效忠於數年而　陛下不能使其父子之情少盡于一

　日臣不知　陛下何忍于此也臣查得楊溥李賢在　

　先朝時亦嘗起復然溥先以省母還家賢亦以囘籍奉

　　旨奪情固未有不出都門而可謂之起復者也且　

　陛下所以不允輔臣之請者豈非謂　朝廷政令賴以

　參決四海人心賴以觀法乎今輔臣方負沉痛其精神

　之恍忽思慮之迫切必有不能如曩日之周且悉而四

　海之逖聽風聲者又且以拘曲尋常之見疑之亦何以

　如曩日之敬信而承服是輔臣之勛望積之以數年而

　　陛下顧敗之於一日臣又不知　陛下何忍而爲此

　也臣以爲輔臣之抱痛抑鬱而不得伸是爲于天和動

　星象之大者莫甚于此矣　陛下若𡸁憫輔臣不使之

　憂傷毀性則宜聽其所請暫還守制卽萬不得已請如

　　先朝故事特　勑禮官一員護送就道仍爲責限赴

　　闕不得延悮如是則其父子音容之乖隔于十九年

